Cód Iompair Samplach d’Fhostaithe

Réamhrá
Is iad na daoine dá chuid an acmhainn is tábhachtaí atá ag aon charthanas. Imríonn fostaithe ról an-tábhachtach maidir le hobair an charthanais a chur i gcrích. Trí thacaíocht a thabhairt dóibh agus maoirseacht agus breithmheas a dhéanamh orthu, cumasaítear do bhaill foirne barr a gcumais a bhaint amach san áit oibre. Tá iontaobhaithe carthanais freagrach as ceannaireacht a thabhairt d’fhostaithe. Áirítear leis sin tacaíocht a thabhairt don rannchuidiú a dhéanann fostaithe, agus meas a thabhairt ar an rannchuidiú a dhéanann siad, le haidhmeanna agus cuspóirí an charthanais a bhaint amach agus caighdeáin iompraíochta mar atá leagtha amach sa doiciméad seo a chur chun cinn.

Ba cheart d’iontaobhaithe carthanais tacaíocht a thabhairt d’fhostaithe le linn dóibh na dualgais atá orthu a chur i gcrích. Chomh maith leis sin, ba cheart dóibh fónamh i gcónaí mar eiseamláir den dóigh ar cheart do gach duine sa charthanas iad féin a iompar ar mhaithe le luachanna an charthanais a léiriú.

Is é is aidhm don doiciméad seo cabhrú leis an mbord iontaobhaithe carthanais cód iompair a fhorbairt, rud ina dtugtar treoirlínte maidir leis na caighdeáin iompraíochta a bhfuiltear ag súil leo ó fhostaithe. Ba cheart é a léamh i gcomhar leis na doiciméid seo a leanas:

· Cód Iompair Samplach d’Oibrithe Deonacha;
· Beartas Samplach um Earcaíocht Fostaithe.

Ní dhéantar cur síos uileghabhálach sa doiciméad seo ar na nithe (ceanglais dhlíthiúla agus nithe eile) ar gá aghaidh a thabhairt orthu i gcomhthéacs an chaidrimh atá ann idir carthanas agus a chuid fostaithe. I gcás cuid mhór de na nithe a bhfuiltear ag súil leo ó fhostaithe mar atá leagtha amach sa chód iompair samplach thíos, tabharfaidh do charthanas aghaidh orthu ar bhealach níos mine i mbeartais shonracha ábhair agus/nó i gconradh fostaíochta fostaí (mar shampla, i mbeartais ina bpléitear leis na nithe seo a leanas: rúndacht; cosaint sonraí; sceithireacht; sláinte agus sábháilteacht; éagsúlacht agus cuimsiú; TF; cumarsáid leictreonach; na meáin shóisialta; nósanna imeachta casaoide; nósanna imeachta araíonachta; agus coinbhleachtaí leasa). Níl sé i gceist go n-úsáidfear an cód iompair samplach seo in ionad beartais den sórt sin. 

Cad is Cód Iompair d’Fhostaithe ann?
Sainmhínítear i gcód iompair d’fhostaithe na caighdeáin iompraíochta a bhfuiltear ag súil leo ó fhostaithe ionas gur féidir a chinntiú:
· go bhfuil an carthanas éifeachtach, oscailte agus cuntasach;
· go bhfuil caidreamh tacúil táirgiúil ag fostaithe le fostaithe eile, le hoibrithe deonacha agus le daoine eile a théann i dteagmháil leis an gcarthanas.
Ba cheart feidhm a bheith ag an gCód Iompair maidir le gach fostaí de chuid an charthanais agus ba cheart é a chomhroinnt le fostaithe nua a luaithe a chomhaontóidh siad dul i mbun fostaíochta san eagraíocht. Ba cheart don bhord iontaobhaithe carthanais an Cód Iompair d’Fhostaithe a athbhreithniú gach trí bliana nó de réir mar is cuí.



Cód Iompair SAMPLACH d’Fhostaithe
Ba cheart an cód iompair samplach seo d’fhostaithe a oiriúnú do do charthanas ach ainm do charthanais a líonadh isteach, de réir mar is cuí, agus na nithe a bhfuil ann a chur in oiriúint do do charthanas, de réir mar is iomchuí. Is féidir gur gá an cód iompair samplach seo a oiriúnú chun é a chur i gcomhréir le beartais agus nósanna imeachta eile atá i bhfeidhm ag do charthanas, de réir mar is cuí. Mar an gcéanna, is féidir gur gá beartais agus nósanna imeachta eile atá i bhfeidhm ag do charthanas a chur i gcomhréir leis an gcód iompair samplach seo, de réir mar is cuí, freisin. 

	[AINM AN CHARTHANAIS]
Cód Iompair d’Fhostaithe



Is é cuspóir an Chóid Iompair d’Fhostaithe forbhreathnú a thabhairt ar na caighdeáin iompraíochta a bhfuiltear ag súil leo ó fhostaithe de chuid [cuir isteach ainm an Charthanais]. Ba cheart do gach fostaí an Cód Iompair seo a léamh agus a chomhlíonadh.
Ba cheart do gach fostaí cloí leis na caighdeáin iompraíochta is airde le linn dóibh na dualgais atá orthu a chur i gcrích ach na nithe seo a leanas a dhéanamh:
· An ról atá acu a chomhlíonadh mar atá leagtha amach ina gconradh fostaíochta agus ina dtuairisc poist agus an méid sin a dhéanamh de réir caighdeán sásúil;
· Na dualgais atá orthu a chur i gcrích chomh maith agus is féidir leo agus ar bhealach sábháilte, éifeachtúil agus inniúil;
· Cloí le beartais agus nósanna imeachta an charthanais agus le haon treoracha agus ordacháin a thugtar dóibh le réasún;
· Gníomhú ar bhealach macánta agus freagrach agus le hionracas;
· Caitheamh le daoine eile le cothroime, comhionannas, dínit agus meas;  
· Gníomhú ar bhealach atá ag teacht le cuspóir agus luachanna an charthanais agus ar bhealach a chuireann le hobair an charthanais;
· Cumarsáid a dhéanamh go measúil agus go macánta i gcónaí le comhghleacaithe agus le gach duine a théann i dteagmháil le [cuir isteach ainm an Charthanais];
· Cloí le nósanna imeachta sábháilteachta, lena n-áirítear oibleagáidí a bhaineann le sábháilteacht, sláinte agus leas daoine eile, ar aon dul leis an oiliúint a thugtar dóibh;
· Aon ábhair imní sláinte agus sábháilteachta atá acu a thuairisciú, fiú amháin i gcás nach dtagann siad faoina réimse freagrachta féin;
· Ag gníomhú dóibh ar aon dul leis an mbeartas sceithireachta atá i bhfeidhm ag [cuir isteach ainm an Charthanais], ábhair imní faoi éagóiritheoireacht fhéideartha san áit oibre a chur in iúl do [cuir isteach sonraí/teideal an bhaill chuí de phearsanra an charthanais];
· Aon cheisteanna faoi na beartais, na nósanna imeachta, an tacaíocht nó an mhaoirseacht atá i bhfeidhm ag [cuir isteach ainm an Charthanais] a chur ar a mbainisteoir líne/a maoirseoir;
· Ag gníomhú dóibh ar aon dul leis na nósanna imeachta casaoide atá i bhfeidhm ag [cuir isteach ainm an Charthanais], aghaidh a thabhairt ar aon fhadhbanna nó aon deacrachtaí atá acu maidir le haon ghné dá ról nó den dóigh a mbainistítear iad;
· Nithe rúnda a choinneáil faoi rún;
· Aire agus cúram a fheidhmiú agus iad ag baint úsáid as aon doiciméid, aon ábhar nó aon ghléasanna ina bhfuil faisnéis rúnda agus, ag deireadh a dtéarma fostaíochta le [cuir isteach ainm an Charthanais], aon doiciméid, aon ábhar nó aon ghléasanna den sórt sin atá ina seilbh acu a thabhairt ar ais;
· Údarú a lorg sula ndéanfaidh siad cumarsáid sheachtrach thar ceann [cuir isteach ainm an Charthanais];
· An Beartas Teicneolaíochta Faisnéise atá i bhfeidhm ag [cuir isteach ainm an Charthanais] a chomhlíonadh;
· Aon leasanna a d’fhéadfadh teacht salach ar a gcuid oibre nó ar obair an charthanais (e.g. leasanna eile gnó nó fostaíocht eile) a dhearbhú. Más rud é go mbeidh aon amhras orthu faoi cad is coinbhleacht leasa ann, féadfaidh fostaithe treoir a lorg ó [cuir isteach sonraí/teideal an bhaill chuí de phearsanra an charthanais];
· Tabhairt faoi oiliúint ábhartha chun a gcuid eolais, scileanna agus cleachtas oibre a dhaingniú agus a fheabhsú;
· Caighdeán cuí éadaigh agus sláinteachais phearsanta a chothabháil;
· An fhíric go ndearna údaráis ionchúisimh iad a chúiseamh nó a chiontú i gcion coiriúil (nó gur caitheadh leo faoin Probation of Offenders Act 1907 (arna leasú)) a nochtadh do [cuir isteach sonraí/teideal an bhaill chuí de phearsanra an charthanais]. Is féidir go mbeidh impleachtaí aige sin dá bhfostaíocht.[footnoteRef:1] Ar mhaithe le haon amhras a sheachaint, ní cheanglaítear ar fhostaithe an fhíric gur chuir siad ‘ciontuithe spíonta’ isteach faoin Acht um Cheartas Coiriúil (Ciontuithe Spíonta agus Nochtadh Áirithe), 2016 (arna leasú), nó mionsonraí faoi chiontuithe den sórt sin, a nochtadh do [cuir isteach ainm an Charthanais]. [1:  Agus faisnéis á lorg acu ó fhostaithe faoi chiontuithe coiriúla (nó faoin bhfíric gur cúisíodh iad i gcion nó gur caitheadh leo faoin Probation of Offenders Act 1907 (arna leasú)), ba cheart do charthanais an dlí cosanta sonraí a chomhlíonadh agus bheith ar an eolas faoi na teorainneacha atá ann ar na himthosca ina bhféadfar faisnéis den sórt sin a phróiseáil (e.g. féach alt 55 den Acht um Chosaint Sonraí, 2018).  Tá sé tábhachtach freisin go mbeadh aird chuí ag carthanais ar fhorálacha an Achta um Cheartas Coiriúil (Ciontuithe Spíonta agus Nochtadh Áirithe), 2016 (arna leasú). Más rud é go mbeidh aon amhras ar charthanas faoi na cearta atá aige agus faoi na freagrachtaí atá air ina leith sin, ba cheart dó comhairle dlí a fháil. 
] 

NÍ dhéanfaidh fostaithe na nithe seo a leanas:
· Míchlú a tharraingt ar an gcarthanas (lena n-áirítear trí úsáid a bhaint as an ríomhphost, as na meáin shóisialta agus as suíomhanna eile Idirlín nó trí labhairt leis na meáin, etc.);
· Gabháil d’aon ghníomhaíocht a d’fhéadfadh dochar fisiciúil nó meabhrach a dhéanamh d’aon duine eile (amhail drochíde béil, drochíde fhisiciúil, ionsaí, bulaíocht nó idirdhealú nó ciapadh ar fhorais amhail inscne, stádas sibhialta, stádas teaghlaigh, claonadh gnéis, creideamh, aois, míchumas, cine nó ballraíocht den Lucht Siúil);
· Bheith faoi thionchar alcóil, drugaí nó aon chógais a dhéanfaidh difear don chumas atá acu na dualgais agus na freagrachtaí atá orthu a chur i gcrích le linn uaireanta oibre;
· Ráiteas, dearbhú, doiciméad, taifead nó maíomh atá bréagach nó míthreorach a dhéanamh i leith [cuir isteach ainm an Charthanais] nó i leith oibrithe deonacha, fostaithe nó iontaobhaithe de chuid an charthanais;
· Gabháil d’aon ghníomhaíocht a d’fhéadfadh damáiste a dhéanamh do mhaoin;
· Seilbh neamhúdaraithe a ghlacadh ar mhaoin nach leo féin í;
· Gabháil do ghníomhaíocht neamhdhleathach san áit oibre;
· Faisnéis rúnda a gnóthaíodh le linn a gcuid oibre a nochtadh go míchuí le linn a dtéarma fostaíochta le [cuir isteach ainm an Charthanais] nó ina dhiaidh;
· Bronntanais, luach saothair, sochair nó fáilteachas a lorg ó thríú páirtí, nó glacadh le nithe den sórt sin, le linn a gcuid oibre, i gcás go bhféadfaí a mheas le réasún go gcuireann siad a n-ionracas pearsanta nó a mbreithiúnas pearsanta i gcontúirt. (TABHAIR FAOI DEARA: Ba cheart diúltú go cúirtéiseach agus go soiléir d’aon bhronntanas seachas comhartha measartha nach bhfuil ach luach ainmniúil air agus ba cheart an méid sin a thuairisciú do [cuir isteach sonraí/teideal an bhaill chuí de phearsanra an charthanais]. Féadfar glacadh le bronntanais agus fáilteachas a bhféachtar orthu mar ghnáthbheart cúirtéise gnó nó sóisialta, ar choinníoll go mbeidh siad réasúnach ó thaobh cineáil, minicíochta agus luacha de. Más rud é go mbeidh aon amhras orthu faoi cad is comhartha measartha ann, féadfaidh fostaithe treoir a lorg ó [cuir isteach sonraí/teideal an bhaill chuí de phearsanra an charthanais].

I gcás go gcinnfear gur sháraigh fostaí na caighdeáin atá leagtha amach sa Chód Iompair seo, is féidir go rachfar i muinín gníomh araíonachta suas go briseadh, agus briseadh san áireamh, de réir an nós imeachta araíonachta atá i bhfeidhm ag [cuir isteach ainm an Charthanais].
Déanfaidh an bord iontaobhaithe carthanais an Cód Iompair d’Fhostaithe a athbhreithniú gach trí bliana nó de réir mar is cuí. Tá [cuir isteach sonraí/teideal an bhaill chuí de phearsanra an charthanais] freagrach as a chinntiú go gcuirfear an beartas seo chun feidhme go héifeachtach. Táthar ag súil leis go n-éascóidh gach ball foirne agus oibrí deonach eile, lena n-áirítear iontaobhaithe carthanais, an próiseas cur chun feidhme.

Séanadh Dlíthiúil: 
[bookmark: _GoBack]Tá an doiciméad seo á eisiúint ag an Rialálaí Carthanas faoi alt 14(1)(i) den Acht Carthanas 2009 ar mhaithe le feabhas ar riaradh agus bainistiú eagraíochtaí carthanúla a spreagadh agus a éascú. Tá sé á fhoilsiú mar shraith treorach arb é is aidhm di tacaíocht a thabhairt d’iontaobhaithe carthanais a ndualgais dhlíthiúla a chomhlíonadh trí chórais, próisis agus beartais a chur i bhfeidhm lena gcinntítear go mbainistítear carthanais ar bhealach éifeachtach, éifeachtúil, cuntasach agus trédhearcach.

Níl an doiciméad seo ina ráiteas críochnúil, agus níl sé deartha chun a bheith ina ráiteas críochnúil, ar an dlí. Ní thugtar aon chomhairle dlí ann ach oiread. Níor cheart an doiciméad seo a úsáid in ionad comhairle ghairmiúil ó fhoinse atá cáilithe go cuí. Molann an Rialálaí Carthanas d’iontaobhaithe carthanais a ndoiciméad rialaithe a léamh nó a gcomhairle dlí neamhspleách féin a fháil nuair is gá. Ní ghlacann an Rialálaí Carthanas le freagracht ná dliteanas ar bith as aon earráidí, mhíchruinneas nó easnaimh sa doiciméad seo. 

